Gwnewch yn siŵr eich bod yn ymarfer a pharatoi yn drylwyr! Byddwch yn frwdfrydig!

Peidiwch â phoeni - Mathew 6: 25-27 

"Felly, dyma dw i'n ddweud – peidiwch poeni beth i'w fwyta a beth i'w yfed a beth i'w wisgo. Onid oes mwy i fywyd na bwyd a dillad? 26 Meddyliwch am adar er enghraifft: Dyn nhw ddim yn hau nac yn medi nac yn storio mewn ysguboriau – ac eto mae eich Tad nefol yn eu bwydo nhw. Dych chi'n llawer mwy gwerthfawr na nhw. 27 Allwch chi ddim hyd yn oed gwneud eich bywyd eiliad yn hirach trwy boeni!

(Mae yna sleid PowerPoint wedi ei baratoi i gyd-fynd â’r neges os dych chi’n dymuno ei ddefnyddio.)

Adnoddau: sleid PowerPoint a/neu luniau o wahanol fathau o adar.

.....

Neges Duw i ni heddiw ydy (clic ar y ppt) ‘peidiwch poeni!’  Mae Duw’n ein caru ni yn fawr iawn, ac mae o’n gwybod pan dyn ni’n poeni. Dydi poeni ddim yn deimlad braf o gwbl. Dw i’n gwybod achos fy mod i yn poeni am bethau o hyd! Dim jyst plant sy’n poeni, ond hen bobl fel fi hefyd! Meddyliwch chi am funud – oes yna rywbeth yn eich poeni chi? Dw i ddim eisiau i chi ddweud wrtha i.... dw i jyst eisiau i chi feddwl am sut deimlad ydy poeni.

Ydy chi’n teimlo’n hapus pa dych chi’n poeni? ... Na, na fi chwaith.

Dw i wedi poeni am lot o bethau (rhowch enghreifftiau addas, mae hyn yn dibynnu ar eich cynulleidfa. Nid jôcs)... cael marciau da mewn profion sillafu, er mod i’n gweld sillafu’n anodd; cael marciau llawn mewn profion tablau; torri rhywbeth sbesial a phoeni trwy’r dydd am y gosb roeddwn i am ei chael wedyn; arholiadau piano – oeddwn i wedi ymarfer digon i basio? Poeni mod i am gael stŵr am fod yn hwyr i’r ysgol; poeni fy mod i wedi siomi rhywun; poeni am fy mod i wedi colli rhywbeth; poeni am fod heb ffrindiau ac yn unig....

(Cyngor: os ydych chi’n bwriadu taro ar rywbeth difrifol fel salwch, tor-priodas neu farwolaeth byddwch yn ofalus iawn beth dych chi’n ddweud.)  

Dydi Duw ddim eisiau i ni boeni – mae’n dweud yn y Beibl, ‘paid poeni’! Be ddylen ni wneud yn lle poeni?  Trystio Duw! Mae Duw wir yn ein caru ni, ac eisiau i bob un ohonon ni ei garu o. Roedd Duw yn caru’r byd cymaint nes iddo anfon ei unig fab, Iesu Grist, i lawr o’r nefoedd i fyw ar y ddaear hefo ni.    

Mae Duw yn siŵr o ofalu amdanon ni os gwnawn ni ei drystio fo. Meddyliwch am adar (cliciwch ar y ppt am 4 llun gwahanol, neu dangoswch luniau). Mae yna adar mawr (estrys), adar bach sy’n gallu eistedd yn uchel ar frigau’r coed (grey jay/sgrech y coed lwyd), adar lliwgar (parot) ac adar bach, bach, newydd ei geni. Mae’r Beibl yn dweud fod Duw yn gofalu am bob un o adar y byd!  Ond er mor brydferth a hyfryd a bendigedig ydy’r adar (ac mae eisiau pwysleisio hyn) – mae Beibl yn dweud, (clic ar y ppt);

Dych chi'n llawer mwy gwerthfawr na nhw.

Mae Duw wedi creu byd hardd a bendigedig; fe greodd yr (enwch yr adar) ac mae’n gofalu amdanyn nhw. Ond, mae Duw yn dweud yn y Beibl ein bod ni (pobl) yn llawer mwy gwerthfawr na nhw! Waw – ffantastig!

Peidiwch â phoeni am bob peth sy’n digwydd i chi. Gweddïwch ar Dduw i’ch helpu chi bob dydd. Trystiwch yn Nuw a chredwch yn Iesu Grist – mae Duw yn addo bywyd sbesial iawn i bob un sy’n credu ynddo.

Gweddi

Ein Tad, Ti’n gwybod pryd dyn ni’n poeni, a Ti’n gwybod pam dyn ni’n poeni. Mae pethau ych a fi ac anodd yn gallu digwydd i ni a wedyn dyn ni’n poeni. Dyn ni’n gallu teimlo weithiau fod yna neb yn barod i wrando arnon ni. Helpa ni i gofio ein bod ni’n sbesial, yn werthfawr iawn yn dy olwg di, o Dduw. Helpa i ni gofio dy fod ti’n ein caru ni, a dy fod ti wedi dangos hyn drwy anfon Iesu Grist i’r byd. Ein Tad, helpa ni i weddïo arnat ti bob dydd. Amen.  

